
የአፍሪካ ስትራቴጂክ ጥናት ማዕከል በአዲስ አበባ ያዘጋጀው ሴሚናር በአፍሪካ ቀንድ 

ጽንፈኛ የአመጽ መልዕክቶችን መግታት ላይ ያተኩራል 

የካቲት 18 ቀን 2006 ዓ.ም.፤ አዲስ አበባ- የአፍሪካ ስትራቴጂክ ጥናት ማዕከል፣ አዲስ አበባ 
የሚገኘው የአሜሪካ ኤምባሲ እና የኢትዮጵያ መንግሥት የሚሳተፉበት እና ጽንፈኛ የአመጽ 
መልዕክቶችን በመግታት ላይ ትኩረት ያደረገ ዐውደ ጥናት የካቲት 17 ቀን 2006 ዓ.ም. በአዲስ 
አበባ፣ ኢትዮጵያ ተጀመረ፡፡ ከየካቲት 16 እስከ 21 ቀን 2006 ዓ.ም. የሚካሄደውን ይህን ሴሚናር 
በጋራ ያዘጋጁት የአሜሪካ ዓለም አቀፍ ልማት ኤጀንሲ (ዩ ኤስ ኤ አይ ዲ)፣ የአሜሪካ መከላከያ 
የስጋት ቅነሳ ኤጀንሲ (ዲ ቲ አር ኤ)፣ የአሜሪካ ውጭ ጉዳይ መስሪያቤት እና የቅርብ ምስራቅ እና 
ደቡብ እስያ ስትራቴጂክ ጥናት ማዕከል ናቸው፡፡ በኢትዮጵያ ውጭ ጉዳይ ሚኒስቴር የአሜሪካ 
ጉዳዮች ዋና ዳይሬክተር ክቡር ታዬ አጽቀስላሴ፣ በኢትዮጵያ የአሜሪካ አምባሳደር ፓትሪሺያ 
ሃስላክ፣ የአፍሪካ ቀንድ የጋራ ግብረ ኃይል (ሲ ጂ ቲ ኤፍ-ኤች ኦ ኤ) ዋና አዛዥ ብርጋዴር 
ጄኔራል ዌይን ዳብሊው ግሪስቢ ጁኒየር፣ በኢትዮጵያ የዓረብ ሊግ አገራት ቋሚ ተወካይ አምባሳደር 
ሳሌህ ሳህቡን እንዲሁም በአፍሪካ ሕብረት የመከላከያ እና ደህንነት ክፍል ተጠባባቂ ኃላፊ ሚ/ር 
ፒተር  ኦቲም በመክፈቻ ስነስረዓቱ ላይ ንግግር አድርገዋል፡፡ 

አምባሳደር ሃስላክ በመክፈቻ ንግግራቸው፤ የኢትዮጵያ እና የአሜሪካ መንግሥታት በጽንፈኞች 
ለሚተላለፉ መልዕክቶች የአጸፋ ምላሽ በመስጠት በኩል ስለሚያደርጉዋቸው ጥረቶች አውስተዋል፡፡  
በአካባቢው የጋራ ደህንነትን ለማሻሻል ለሚደረገው ጥረት መሳካት ተሳታፊዎች ለጽንፈኞች 
መልዕክት አጸፋ ለመስጠት የሚያስችሉ ተግባራዊ ምክረሃሳቦችን እንዲያመነጩ ጠይቀዋል፡፡ 

አምባሳደር ሃስላክን ተከትለው ንግግር ያደረጉት ብርጋዴር ጄኔራል ዌይን ዳብሊው ግሪስቢ ጁኒየር 
ሲ ጂ ቲ ኤፍ-ኤች ኦ ኤ፤ ለጽንፈኝነት አጸፋ በመስጠት በተለይም መልዕክት በማስተላለፍ እና 
በስትራቴጂክ ኮሙኒኬሽን እንዲሁም የአጋሮችን አቅም በማጎልበት ረገድ እያከናወናቸው ስላሉ 
ተግባራት እና መርሃ ግብሮች ገለጻ አድርገዋል፡፡ በገለጻቸውም አመለካከትን ማስለወጥ 
እንደሚቻል፤ ነገር ግን ባሕርይን በተለይም ከጽንፈኛ አመጽ ጋር የተያያዘ ባህርይን ማስለወጥ 
ይበልጥ አስቸጋሪ እንደሆነ ተናግረዋል፡፡ 

አምባሳደር ሳህቡን እና ሚ/ር ኦቲም በየበኩላቸው ድርጅቶቻቸው በአካባቢው ስለሚታዩ 
የጽንፈኝነት አመጾች እና የአመጽ መልዕክቶች ስላላቸው ግንዛቤ አስረድተዋል፡፡ አምባሳደር 
ሳህቡን ዓረብ ሊግ የዓረብ እና የአፍሪካ አገራት የሚሳተፉባቸውና ከጽንፈኝነት ጋር የተያያዙ 
አመጾችን በመግታት ላይ ያተኮሩ መደበኛ ኮንፈረንሶች እንደሚያዘጋጅ ተናግረው፤ በሁሉም ደረጃ 
እና በሁሉም ዘርፍ መስራት ትኩረት ሊደረግበት ይገባል ብለዋል፡፡ ሚ/ር ኦቲም ጽንፈኛ አመጽን 
እና ሽብርተኝነትን በቃላት በመበየን በኩል ያልተፈታ ችግር መኖሩን ጠቅሰው፤ ነገር ግን ይህ 
በጉዳዩ ላይ እጅን አጣጥፎ መቀመጥ ይገባል የሚል ትርጉም ሊሰጠው አይገባም ብለዋል፡፡   

 

ለተጨማሪ መረጃ በ011-130-7033 ይደውሉ 
ድረ-ገጽ - http://ethiopia.usembassy.gov  

http://ethiopia.usembassy.gov/


በመጨረሻም አምባሳደር ታዬ የኢትዮጵያን ውጭ ጉዳይ ሚኒስትር በመወከል ዐውደ ጥናቱን 
ከፍተዋል፡፡ በንግግራቸውም በአካባቢው አገራት ያሉ ችግሮች እንዲሁም የቴክኖሎጂ እና ሉላዊነት 
ተጽዕኖዎች ለጽንፈኛ አመጾች መስፋፋት በሚያደርጉት አስተዋጽኦ ላይ አተኩረዋል፡፡ የአካባቢው 
አገራት ለጽንፈኛ አመጽ የአጸፋ መልዕክቶችን ማዘጋጀት እንዳለባቸው አበክረው ተናግረዋል፡፡ 

ለአንድ ሳምንት በአዲስ አበባ በሚካሄደው ዐውደ ጥናት ወደ 60 የሚጠጉ ታሳታፊዎች የተገኙ 
ሲሆን፤ እነዚህም የአፍሪካ ቀንድ እና አካባቢው አገራት ተወካዮች፣ የአሜሪካ መንግሥት 
ባለስልጣናት፣ የሲቪክ ማህበራት መሪዎች፣ እንዲሁም በክልሉ ለጽንፈኛ የአመጽ መልዕክቶች 
የአጸፋ ምላሽ በሚዘጋጅበት ስትራቴጂካዊ ዘዴ ላይ ገለጻ የሚሰጡ የዓለም አቀፍ ድርጅቶች 
ባለሙያዎች ናቸው፡፡ በአፍሪካ ቀንድ እና አካባቢው አገራት መካከል ትብብር እና ውይይት 
እንዲዳብር ሁኔታዎችን ማመቻቸት፤ በጸጥታ ኃይሎች መካከል ያለው ትብብር እንዲያድግ እና 
ተቋማዊ መልክ እንዲይዝ እንዲሁም ዴሞክራሲያዊ አስተዳደርን ማበረታታት የሚስያችል 
ግንኙነት መፍጠር ከዐውደ ጥናቱ ግቦች ጥቂቶቹ ናቸው፡፡ 

ዐውደ ጥናቱ ከዚህ ቀደም በአፍሪካ ስትራቴጂክ ጥናት ማዕከል የተዘጋጁ መርሃ ግብሮች ቀጣይ 
አካል ሲሆን፤ ከነዚህም መካከል  የአፍሪካ ስትራቴጂክ ጥናት ማዕከል እና የቅርብ ምስራቅ እና 
ደቡብ እስያ ስትራቴጂክ ጥናት ማዕከል በጋራ ያዘጋጁት፤ “በአፍሪካ ቀንድ ክልል ያለመረጋጋት 
ምክንያቶች እና ድንበር ተሻጋሪ ስጋቶች ሴሚናር- ሁሉን አሳታፊ መፍትሄ ለድንበር ተሸጋሪ 
ስጋቶች” አንዱ ነው፡፡ የአፍሪካ ስትራቴጂክ ጥናት ማዕከል ለጽንፈኛ አመጽ አጸፋ በመስጠት 
ዙሪያ ያዘጋጃቸው ተከታታይ ዐውደ ጥናቶችም የዚሁ አካል ናቸው፡፡ 

የአፍሪካ ስትራቴጂክ ጥናት ማዕከል በአፍሪካ ዋነኛው የስትራቴጂክ ደህንነት ጥናት እና ምርምር 
ተቋም ነው፡፡ የአፍሪካ ማዕከል ስትራቴጂካዊ አቅምን በሚያጎለብቱ እና ዘላቂ የትብብር 
ግንኙነቶችን በሚያጠናክሩ አካዳሚያዊ እና ሌሎች መርሃ ግብሮች ዙሪያ ከአፍሪካውያን አጋር 
መንግሥታት እና ተቋማት ጋር በጋራ ይሰራል፡፡ ባለፉት 14 ዓመታት ከ6,000 የሚበልጡ 
የአፍሪካ እና የዓለምአቀፍ ድርጅቶች መሪዎች ከ200 በሚበልጡ የአፍሪካ ስትራቴጂክ ጥናት 
ማዕከል መርሃ ግብሮች ተሳትፈዋል፡፡ 

